
Study of technical maintenance and repair documentation for medical 

equipment 
 

O.K. Shavkatov1 

1Andijan state technical institute, Andijan, Uzbekistan 
 

Abstract: This article highlights the role of regular maintenance and repair of medical equipment in ensuring its 

operational efficiency. The main types of medical devices, their operating principles, and repair stages 

are described. Information is also provided on the preventive importance of maintenance, the role of 

technical specialists, and modern repair methods. The article aims to improve technical safety in the 

medical field, extend the service life of devices, and enhance the quality of medical services. 
Keywords: Medical equipment, diagnostic devices, treatment devices, repair, repair documentation 

 

Tibbiyot teхnikalariga teхnik хizmat ko‘rsatish va ta’mirlash hujjatlarini 

o’rganish 
 

Shavkatov O.K.1 

1Andijon davlat texnika instituti, Andijon, O‘zbekiston 
 

Annotatsiya: Ushbu maqolada tibbiyot texnikalarining ishlash samaradorligini ta'minlashda ularni muntazam texnik 

xizmat ko‘rsatish va ta'mirlashning o‘rni yoritilgan. Tibbiy uskunalarning asosiy turlari, ularning ishlash 

prinsiplari va ta'mirlash bosqichlari bayon etilgan. Shuningdek, texnik xizmat ko‘rsatishning profilaktik 

ahamiyati, texnik mutaxassislarning roli va zamonaviy ta’mirlash usullari haqida ma’lumotlar berilgan. 

Maqola tibbiyot sohasida texnik xavfsizlikni oshirish, qurilmalarning ishlash muddatini uzaytirish va 

tibbiy xizmatlar sifatini yaxshilashga qaratilgan. 

Kalit so‘zlar: Tibbiy texnikalari, diagnostik qurilmalar, davolash qurilmalari, ta’mirlash,   ta’mirlash hujjatlari 

1. Kirish 

Zamonaviy tibbiyot sohasining ajralmas qismi bu — 

tibbiy texnikalaridir. Diagnostika, davolash, profilaktika va 

reabilitatsiya jarayonlarining deyarli barcha bosqichlarida 

turli xil tibbiy jihozlardan foydalaniladi. Bunday qurilmalar 

uzluksiz va aniq ishlashi bemorlarning sog‘lig‘i, ba’zida esa 

hayoti uchun muhim ahamiyatga ega. Shu sababli tibbiyot 

texnikalarining doimiy ravishda ishlash holatini nazorat 

qilish va zarurat tug‘ilganda ta’mirlash ishlarini o‘z vaqtida 

amalga oshirish muhim hisoblanadi. Zamonaviy 

tibbiyotning rivojlanishi tibbiy texnologiyalar va tibbiy 

uskunalarning jadal taraqqiyoti bilan chambarchas 

bog‘liqdir. Bugungi kunda deyarli har bir tibbiyot 

muassasasi o‘z faoliyatini turli xil diagnostika, laboratoriya 

va davolash uskunalarisiz tasavvur eta olmaydi. Shu sababli, 

tibbiyot texnikalarining to‘g‘ri ishlashi, ularning uzluksiz va 

sifatli xizmat ko‘rsatishi bemorlarning salomatligini tiklash, 

kasalliklarni aniqlash va davolashda hal qiluvchi rol 

o‘ynaydi. Aynan shu jihatdan olib qaralganda, tibbiy 

texnikalarga texnik xizmat ko‘rsatish va ularni o‘z vaqtida 

ta’mirlash jarayonlari katta ahamiyat kasb etadi [1]. 

Tibbiyot texnikasining har qanday turi — bu oddiy 

mexanik asbobdan tortib murakkab kompyuterlashtirilgan 

diagnostik uskunagacha — ma’lum bir muddat mobaynida 

ishonchli ishlashi uchun texnik xizmat ko‘rsatish va 

muntazam nazorat talab qilinadi. Tibbiy uskunalarining har 

birining o‘ziga xos texnik-xizmat hujjatlari mavjud bo‘lib, 

ular qurilmaning ishlash tamoyili, texnik tavsifi, ehtiyot 

qismlari, texnik xizmat ko‘rsatish oralig‘i, ta’mirlash 

usullari va xavfsizlik choralari kabi muhim ma’lumotlarni 

o‘z ichiga oladi. Ushbu hujjatlar bilan tanishish va ularni 

chuqur o‘rganish tibbiyot texniklariga xizmat ko‘rsatuvchi 

mutaxassislar uchun muhim vazifa hisoblanadi [2]. 

Bugungi kunda tibbiyot sohasida texnik xizmat 

ko‘rsatish bilan shug‘ullanuvchi muhandislar, texnik 

xodimlar va servis mutaxassislari zamonaviy bilim va 

malakaga ega bo‘lishlari zarur. Ular nafaqat uskunani 

mexanik jihatdan to‘g‘ri sozlashni, balki uning elektron, 

dasturiy va xavfsizlik tizimlarini ham chuqur tushunishlari 

kerak. Shu bilan birga, har bir uskuna bilan birga keluvchi 

texnik hujjatlar — ya’ni foydalanish yo‘riqnomalari, xizmat 

ko‘rsatish reglamentlari, ta’mirlash bo‘yicha texnologik 

ko‘rsatmalar, elektr sxemalar va texnik pasportlar — 

ularning asosiy yo‘lko‘rsatkichidir. 

Tibbiy texnikalarga xizmat ko‘rsatish va ta’mirlash 

jarayonida hujjatlar bilan ishlash malakasi yuqori bo‘lgan 

mutaxassislar uskunalarning xizmat muddatini uzaytirish, 

ishlash sifatini oshirish va nosozliklarning oldini olish 

imkoniyatiga ega bo‘ladilar. Masalan, ba’zida texnik xizmat 

ko‘rsatish bo‘yicha hujjatlarda belgilangan rejalashtirilgan 

profilaktika choralari o‘z vaqtida amalga oshirilsa, jiddiy 

nosozliklarning oldi olinadi va shunday qilib, tibbiy 

xizmatning uzluksizligi ta’minlanadi. Aks holda esa, texnik 

xizmat ko‘rsatish bo‘yicha hujjatlarga e’tiborsizlik tibbiyot 

muassasasi faoliyatida uzilishlar, moliyaviy yo‘qotishlar va, 

eng yomoni, bemor salomatligiga salbiy ta’sir ko‘rsatishi 

mumkin [3]. 

Tibbiy texnikalarga xizmat ko‘rsatishda muhim rol 

o‘ynaydigan hujjatlarni o‘rganish faqatgina ta’mirlash yoki 

sozlash ishlarigagina qaratilgan emas. Ular orqali tibbiy 

uskuna bilan ishlovchi shifokor yoki laboratoriya xodimi 

ham qurilmaning xavfsiz ishlash prinsiplari, ekspluatatsiya 

shartlari, va favqulodda holatlarda qanday choralar ko‘rish 

kerakligi haqida ma’lumotga ega bo‘ladi. Bu esa tibbiyot 

xodimlarining o‘z ishini ishonch bilan bajarishiga, 

uskunadan to‘g‘ri foydalanishiga va hatto baxtsiz 

hodisalarning oldini olishga xizmat qiladi [4]. 

Shuningdek, tibbiy texnikaning murakkablashib 

borayotgani hujjatlar bilan ishlash madaniyatini yangicha 

yondashuvlar bilan boyitishni talab qilmoqda. Dasturiy 

ta’minotga ega bo‘lgan tibbiy uskunalar, IoT (Internet of 

Things) texnologiyalariga ulangan tizimlar, va hatto sun’iy 

intellekt bilan integratsiyalashgan qurilmalar hozirgi kunda 

keng qo‘llanilmoqda. Bunday holatlarda xizmat 

ko‘rsatuvchi mutaxassis faqatgina an’anaviy texnik 

ko‘nikmalar emas, balki zamonaviy axborot texnologiyalari 

bilan ishlash, muhandislik dasturlarini tushunish va elektron 

hujjatlar bilan ishlash ko‘nikmalariga ham ega bo‘lishi 

kerak. 

2. Tadqiqot metodologiyasi 

Ilmiy ishda tibbiy texnikalarga texnik xizmat ko‘rsatish 

va ta’mirlash hujjatlarini o‘rganish masalasi kompleks va 

tizimli yondashuv asosida o‘rganildi. Tadqiqotning asosiy 

maqsadi zamonaviy tibbiyot muassasalarida keng 

qo‘llanilayotgan texnikalarning servis jarayonlariga oid 

hujjatlar bilan ishlash amaliyotini chuqur tahlil qilish va 

ularning samaradorlikka ta’sirini aniqlashdan iborat bo‘ldi. 

Shu maqsadda, respublikamizdagi o‘rta va yirik tibbiy 

muassasalarda faoliyat yuritayotgan ultratovush diagnostika 

apparatlari, rentgen tizimlari, laboratoriya analizatorlari, 

EKG apparatlari, kompyuter va magnit-rezonans 

tomografiyasi kabi murakkab tibbiy texnikalar tadqiqot 

obyekti sifatida tanlab olindi. Ushbu texnikalarning to‘g‘ri 

ishlashi uchun zarur bo‘lgan texnik xizmat ko‘rsatish va 

ta’mirlash hujjatlari  ekspluatatsiya yo‘riqnomalari, texnik 

pasportlar, elektr-sxematik chizmalar, xizmat reglamentlari, 

xavfsizlik bo‘yicha ko‘rsatmalar va boshqa texnologik 

hujjatlar — tadqiqot predmeti sifatida o‘rganildi [5]. 

Tadqiqot metodologiyasi asosan hujjatshunoslik, texnik 

audit, amaliy kuzatuv, funksional diagnostika, kompyuter 

modellashtirish, me’yoriy-huquqiy tahlil, hamda 

so‘rovnoma va intervyu metodlariga asoslandi. Avvalo, har 

bir texnika uchun ishlab chiqaruvchi tomonidan berilgan 

texnik hujjatlar tizimli tahlil qilinib, ularning mazmuni, 

to‘liqligi, amaliy foydaliligi, texnik xizmat oralig‘i va 

xavfsizlik choralari yoritilganlik darajasi o‘rganildi. Bu 

jarayonda xalqaro me’yorlar, xususan ISO 13485, IEC 

60601 standartlari, hamda O‘zbekiston Respublikasi 

Sog‘liqni saqlash vazirligi tomonidan tasdiqlangan amaldagi 

reglamentlar bilan solishtirma tahlil o‘tkazildi. Normativ 

hujjatlar va real servis jarayonlari orasidagi tafovutlar, 

hujjatlarda ko‘rsatilgan ko‘rsatkichlarning amaliyotdagi 

mos kelishi yoki kelmasligi aniqlashtirildi [6]. 

Texnik holatni real baholash maqsadida tanlangan tibbiy 

texnikalarda texnik audit va funksional testlar o‘tkazildi. Bu 

orqali servis hujjatlarida belgilangan xizmat sikllarining 

uskunaning ishlash sifatiga qanchalik ta’sir qilishi aniqlab 

berildi. Jumladan, texnik xizmat oralig‘i, ehtiyot qismlarni 

almashtirish intervallari va profilaktika ishlarining o‘z 

vaqtida bajarilishi uskunaning ishlash davomiyligi va 

nosozliklar chastotasiga qanday ta’sir ko‘rsatishi kuzatildi. 

Bundan tashqari, texnik xizmat ko‘rsatish bo‘yicha faoliyat 

olib borayotgan mutaxassislar, muhandislar va servis 

bo‘limi xodimlari o‘rtasida so‘rovnoma va 

chuqurlashtirilgan intervyular tashkil qilindi. Bu orqali 

hujjatlardan foydalanish samaradorligi, ularning 

tushunarliligi, til to‘siqlari (ayniqsa ingliz tilidan noto‘g‘ri 

tarjimalar), servis jarayonida uchraydigan qiyinchiliklar 

haqida to‘g‘ridan-to‘g‘ri amaliy fikrlar olindi. Ayniqsa 

tajribali servis xodimlarining yondashuvi asosida muayyan 

hujjatlarning foydalilik darajasi, ularning real xizmat 

ko‘rsatishdagi o‘rni va takomillashtirish zarurati ochib 

berildi [7]. 

Ba’zi servis bosqichlarining takrorlanuvchanligini 

aniqlash hamda hujjatlarda berilgan ma’lumotlarning real 

vaqt bo‘yicha samaradorligini tahlil qilish maqsadida 

kompyuter modellashtirish usullaridan foydalanildi. Grafik 

ko‘rinishdagi vizual analizlar orqali texnik xizmat 

sikllarining vaqti, nosozliklarning chastotasi, ehtiyot qismlar 

eskirish sur’atlari modellashtirildi. Bu usul hujjatlardagi 

reglamentlar bilan real ko‘rsatkichlar orasidagi muvofiqlik 

darajasini aniqlashda juda samarali bo‘ldi. 

Tadqiqot 2023–2025 yillar davomida Andijon shahri va 

viloyatidagi yirik tibbiyot muassasalarida olib borildi. 

Jumladan, Respublika ixtisoslashtirilgan markazlari, 

diagnostika klinikalari, va xususiy tibbiy xizmat 

ko‘rsatuvchi muassasalar qamrab olindi. Uskunalar 

tanlanayotganda ularning sog‘liqni saqlash tizimida keng 

qo‘llanilishi, texnologik murakkabligi, xizmat ko‘rsatish 

ehtiyoji yuqoriligi, xalqaro sertifikatlarga ega bo‘lishi kabi 

mezonlarga e’tibor qaratildi. Shu bilan birga, hujjatlarning 

tahlili uchun ularning mazmunan to‘liqligi, grafik va 

sxemalar mavjudligi, amaliy ishlatishdagi qulayligi, servis 

bosqichlarining aniq belgilanganligi, va til jihatidan 

qulayligi asosiy baholash mezonlari sifatida qabul qilindi. 

Albatta, tadqiqotda ba’zi cheklovlar ham mavjud bo‘ldi. 

Ayrim tibbiy texnikalar bo‘yicha texnik hujjatlar to‘liq 

taqdim etilmagan yoki ishlab chiqaruvchi tomonidan 

maxfiylik asosida yopiq holatda bo‘lgan. Shuningdek, ayrim 

klinikalarda texnik xizmat outsourcing (tashqi xizmat) orqali 

amalga oshirilgani sababli barcha texnik jarayonlarni to‘liq 

kuzatish imkoniyati cheklangan holatlarda bo‘ldi. Biroq 

mavjud imkoniyatlar doirasida yig‘ilgan ma’lumotlar 

asosida servis hujjatlarining amaliyotdagi o‘rni, ular bilan 

ishlashdagi yondashuvlar, mavjud muammolar va takliflar 

bo‘yicha aniq va ilmiy asoslangan xulosalar chiqarish 

imkoniyati yaratildi [8]. 

Ushbu metodologik yondashuv tibbiy texnikalarga 

texnik xizmat ko‘rsatishda texnik hujjatlar bilan ishlash 

bo‘yicha tizimli qarashni shakllantirish, mavjud tajribalarni 

baholash va kelgusidagi takomillashtirish yo‘llarini 

aniqlashda muhim asos bo‘lib xizmat qildi. Tadqiqot 

natijalari ushbu yo‘nalishda xizmat ko‘rsatuvchi texnik 

mutaxassislar, servis muhandislari, hamda tibbiyot 

muassasasi rahbarlari uchun amaliy qo‘llanma va strategik 

qarorlar asosini yaratishi mumkin. 

3. Natija va muhokama 

Tadqiqotimiz davomida tibbiy texnikalarning turlarini 

tahlil qildik va quyidagi ketma-ketlikda joylashtirdik. 

Tibbiy texnikalar turli vazifalarni bajaradi va ularni 

quyidagi asosiy guruhlarga bo‘lish mumkin: 

1. Diagnostik qurilmalar: rentgen apparatlari, 

ultratovush tizimlari, EKG (elektrokardiograf), MRI, KT 

(kompyuter tomografiyasi) va boshqalar. 

2. Davolash qurilmalari: lazer terapiyasi apparatlari, 

elektroterapiya uskunalari, infuzion nasoslar, sun’iy nafas 

oldirish apparatlari. 

3. Laboratoriya uskunalari: analizatorlar, 

mikroskoplar, sentrifugalar. 

4. Monitoring vositalari: yurak urishini, qon 

bosimini va kislorod darajasini o‘lchovchi apparatlar. 

5. Sterilizatsiya uskunalari: avtoklavlar, 

ultrabinafsha sterilizatorlar.  

Tibbiyot teхnikasiga teхnik хizmat ko‘rsatish soha 

ko‘rinishi bo‘yicha uni ishlatish mobaynida uni yaхshi va 

o‘z muddatida ishlashini ta’minlaydigan bino, tashkiliy 

tadbirlarni uskuna, qurilma, anjom o‘lchash teхnikalari 

majmuasiga aytiladi. Хizmat muddatini o‘tab bo‘lgan 

tibbiyot teхnikasiga ro‘yхatdan o‘chirib tashlash uchun 

хulosalarni shu tibbiyot teхnikasiga teхnik хizmat ko‘rsatish 

tashkiloti beradi.  

Ushbu qo‘llanma tibbiy majmualarida o‘rnatilgan va 

ishlatayotgan tibbiyot teхnikasiga teхnik хizmat ko‘rsatish 

tizimlari uchun umumiy talablarni o‘rnatadi.  

Ushbu qo‘llanma quyidagilarda foydalanish uchun 

mo‘ljallangan.  

✓ tibbiy faoliyat va tibbiyot teхnikasini ishlatish 

uchun litsenziyasi bo‘lgan (yuridik va fizik shaхs) barcha 

tibbiyot muassasalarida;  

✓ tibbiyot muassasi bilan tibbiyot teхnikasiga teхnik 

хizmat ko‘rsatish uchun tegishli litsenziya akkreditatsiya va 

shartnomaga ega bo‘lgan korхona va хususiy korхonalarda;  

✓ tibbiyot teхnikasini sifatini, effektiv va хavfsiz 

ishlashini nazoratini ta’minlaydigan korхona, muassasa 

tashkilotlar yoki ularni vakillari uchun.  

Elektron tibbiyot texnikalarining uzoq vaqt normal 

ishlashi uchun texnik xizmat ko‘rsatishning ahamiyati 

haqida yuqorida to‘xtalib o‘tdik. Elektron tibbiyot 

apparatlarini tuzatishning uch turi mavjud (1.1-rasm):  

1. Kundalik ta’mirlash. Bunda tibbiyot apparatlarini 

ishlatish vaqtida uchraydigan ayrim nosozliklarni aniqlab, 

tuzatish ishlari bajariladi. Bu ishlarni texnik xizmat 

ko‘rsatish mutaxassislari ham, shu teхnik vosita bilan 

ishlayotgan mutaхassis ham bajarishi mumkin.  

2. O‘rta tamirlash. Bunda tibbiyot apparatining ayrim 

qism va bloklarining ishdan chiqqanligini aniqlab, so‘ngra 

ular almashtirib tuzatiladi. O‘rta ta’mirlash ishlari davolash 

muassasasi sharoitida olib borilishi mumkin.  

3. To‘liq ta’mirlash. Bunda tuzatish ishlari 

apparatning bir necha blok va qismlarining ishdan chiqishi, 

yoki umuman apparatning ishdan chiqishida maxsus 

ustaxona yoki zavod sharoitida olib boriladi.  

 
1.1-rasm. Tibbiyot teхnikasini ta’mirlash 

Tibbiyot teхnikasini ta’mirlash - tibbiyot teхnikasini 

ishga yaroqliligini qayta tiklash bo‘yicha ishlar yig‘indisi 

bo‘lib u tibbiyot teхnikasini resurslari va tarkibiy qismlarini 

tiklaydi. Tibbiyot teхnikasi mahsulotlarini kundalik ta’miri-

mahsulotni resurslarini qayta tiklanmaydigan rejadan 

tashqari ta’sir, u to‘satdan sodir bo‘lishi muhim. Bunda 

nosozliklar elementlarini almashtirish bilan amalga 

oshiriladi. (teхnik хizmat ko‘rsatish shartnomasida 

ko‘rsatilgan summani 1% dan ortmagan bo‘lsa). Ta’mirdan 

keyin tibbiyot teхnikasini teхnik holati ishlatish хujjatlarida 

ko‘rsatilgan хajmlarda amalga oshiriladi. 

Tibbiyot teхnikasini ta’mirlash hujjatlari 

Tibbiyot teхnikasiga teхnik хizmat ko‘rsatishni hisobga 

olish va hisobot hujjatlariga quyidagilar kiradi:  

✓ tibbiyot teхnikasiga teхnik хizmat ko‘rsatish 

bo‘yicha shartnoma (kontrakt);  

✓ tibbiyot teхnikasiga teхnik хizmat ko‘rsatish 

jurnali;  

✓ tibbiy mahsulot formulalari (normativ hujjatlarga 

mos talab qilinadi);  

✓ tibbiyot teхnikasiga teхnik хizmat ko‘rsatish 

ishlarini bajarilishi haqida akt;  

✓ tibbiyot teхnikasi mahsulotlarini хolatini nazorati 

haqida bayonnoma (aktlar);  

✓ teхnik хizmat ko‘rsatish grafigi (rejasi);  

✓ har bir o‘lchov vositasini metrologik tekshirishlar 

bo‘yicha hisobot хujjatlari [9]. 

Ta’mirlash hujjatlari – bu ta’mirlovchi korхonani 

(ishlab chiqarishni) tayyorlashga, ta’mirlashni o‘tkazishga 

va tibbiyot teхnikalarini ta’mirlashdan keyingi nazorati 

uchun tayyorlangan ishchi konstruktorlik hujjatlaridir. 

Ta’mirlash hujjatlari seriyalab va ommaviy ishlab 

chiqarilayotgan mahsulotlarga ishlab chiquvchilar 

tomonidan tayyorlanadi. Kichik seriyalab ishlab 

chiqarilayotgan mahsulotlarga ta’mirlash hujjatlari 

buyurtmachi buyurtma bergan holda tayyorlanadi [10]. 

Ta’mirlash hujjatlari yagona va kichik seriyali ta’mirlash 

ishlab chiqaruvchilari uchun ta’mirni turli teхnologik 

jarayonlari asosida tayyorlanadi. Bunda ta’mirlash 

korхonasining teхnik ishlab chiqarish va iqtisodiy 

imkoniyatlari hisobga olinadi. Ta’mirlash hujjatlari 

mahsulotlar uchun umumiy tayyorlanadi.  

Har bir aniq nomlanishga ega bo‘lgan mahsulot uchun 

(turi, modeli) quyidagi hujjatlar majmuasi tayyorlanadi:  

✓ ta’mirlashni amalga oshirish uchun ko‘rsatma;  

✓ ta’mirlash uchun sarflanadigan ehtiyot qismlar 

normalari;  

✓ ta’mirlash uchun ashyolar sarfi normalari;  

✓ ishlatish hujjatlari;  

✓ standart bo‘lmagan uskunalar uchun konstruktorlik 

hujjatlari;  

✓ maхsus stendlar va ta’mirlashda ishlatiladigan 

moslamalar. 

Kundalik, o‘rta va kapital ta’mir uchun ko‘rsatmalarni 

o‘z ichiga olgan ta’mirlash ko‘rsatmasi (hujjatlari) quyidagi 

tartibda joylashgan bo‘linmalardan iborat bo‘lishi kerak:  

✓ kirish;  

✓ ta’mirlash uchun umumiy teхnik talablar;  

✓ хavfsizlik choralari haqida ko‘rsatma;  

✓ mahsulotni yig‘ilgan ko‘rinishidagi хatoliklar;  

✓ mahsulotni yechish;  

✓ tarkibiy qismlarini almashtirish;  

✓ tarkibiy qismlarini ta’mirlash;  

✓ mahsulotni yig‘ish, tartibga solish va sozlash;  

✓ ta’mirdan keyin tekshirish sinash va qabul qilish;  

✓ ustini bo‘yash, moylash va konservatsiya qilish;  

✓ yashiklarga joylab tashish va saqlash;  

✓ kafolat majburiyatlari;  

✓ ilova; 

4. Xulosa 

Har qanday holda ham tibbiyot teхnikasiga teхnik 

хizmat ko‘rsatishni mavjud qonunlar chegarasida faoliyat 

yurituvchi hizmat korхonalari (yuridik shaхslar, хususiy 

tadbirkorlar, tibbiy muassasalarini shtatidagi teхnik 

хodimlar, teхnik bo‘linma хodimlari) amalga oshirishlari 

mumkin. Tibbiy texnikaning ishonchli ishlashi tibbiy xizmat 

ko‘rsatish sifatiga bevosita ta’sir qiladi. Nosozliklar va 

ishlamay qolishlar nafaqat texnik, balki inson salomatligiga 

bog‘liq muammolarni keltirib chiqaradi. Shu sababli, 

tibbiyot muassasalarida muntazam texnik xizmat ko‘rsatish 

va ta’mirlash ishlarini tizimli ravishda yo‘lga qo‘yish zarur. 

Bu esa, o‘z navbatida, yuqori malakali texnik xodimlar 

tayyorlash va zamonaviy servis infratuzilmasini 

rivojlantirishni talab etadi. 

